
Verðhækkun og staðgreiðsla á nautgripainnleggi

Norðlenska hefur gengið frá nýjum verðlista nautgripakjöts þar sem verð hækkar.  Samhliða verðhækkunum staðgreiðir  Norðlenska nautgripi annan mánudag eftir sláturviku. Norðlenska hefur undanfarnar vikur aukið sölu sína og vinnslu á nautgripum. Aukin sala stafar að hluta til af því að félagið hefur innleitt nýjar aðferðir við slátrun og vinnslu kjötsins. Allir gripir eru raförvaðir strax eftir slátrun auk þess sem gripirnir eru hengdir upp á mjaðmabeini í stað hækils en með þessum aðferðum eykst meyrni kjötsins og komið er í veg fyrir kæliherpingu.  

Allir gripir sem koma til slátrunar hjá Norðlenska á Akureyri eru unnir þar. Norðlenska biður bændur um að láta félagið sitja fyrir gripum, þannig að sú vinnsla og markaðsstaða sem byggð hefur verið upp undanfarin ár haldist. Hagsmunum bænda á svæðinu er best borgið með því að slátra á Norðurlandi og vinna kjötið þar. 

Pantanir fyrir slátrun á nautgripum

Frá ármótum hefur verið aukning í slátrun á nautgripum hjá Norðlenska.  Óverulegir biðlistar eru eftir slátrun, sérstaklega í kúm. Bændur sem vilja koma gripum til slátrunar eru beðnir að hafa samband við skrifstofu Norðlenska. Norðlenska vill hvetja bændur til að panta slátrun fyrir gripi fram í tímann svo félagið viti hversu margir gripir koma til slátrunar á næstu mánuðum og geti þannig skipulagt vinnslu og sölu betur

Ný sláturlína fyrir svín

Síðastliðið haust var sett upp ný sláturlína fyrir svínaslátrun á Akureyri. Óhætt er að segja að sú uppsetning hafi valdið byltingu í slátrun svína og aukið afköst til mikilla muna.  Að auki uppfyllir línan öll skilyrði fyrir útflutningsleyfi á svínakjöti til ESB.  Að undanförnu hefur dregið úr framleiðslu á svínakjöti og verð farið hækkandi.  Vonir standa til að framleiðsla og sala á svínakjöti nái jafnvægi á árinu.

Páskaslátrun

Norðlenska mun taka við lömbum til páskaslátrunar og eru þeir sem hafa áhuga á að slátra fé á þeim tíma beðnir um að hafa samband við  skrifstofu félagsins og panta slátrun.  Útflutningshlutfall er 10% á þessum tíma og greitt verður 10% álag á hefðbundna álagsflokka. Þá fá bændur greitt vaxta- og geymslugjald upp á 30 kr frá hinu opinbera. Slátrunin mun fara fram á Akureyri þar sem framkvæmdir við endurnýjun á gólfum í sláturhúsinu á Húsavík er ekki lokið. Hugsanlegt er að einhverjum hluta þeirra lamba sem bændur vilja koma í slátrun verði slátrað eftir páska þar sem félagið mun kappkosta að koma þessu kjöti fersku á markað. 

Slátrun á fullorðnu fé
Nokkrir bændur hafa spurst fyrir um hvort möguleiki væri á því að fá fullorðnu fé slátrað í vetur. Margir bændur hafa látið fangskoða ær og hafa því áhuga á að koma með geldar ær til slátrunar. Norðlenska mun taka við ám til slátrunar stuttu eftir páska og hugsanlega geta einhverjar ær fylgt með þegar páskalömbum verður slátrað. Greiddar verða 70 kr fyrir FR3 og 50 kr fyrir aðra flokka. Líklegt er að bændur þurfi sjálfir að koma með ærnar og dilka til slátrunar þar sem varla verður grundvöllur fyrir því að senda stóra bíla eftir fáum ám.

Skráning lyfjagjafa

Einungis verða notuð lömb frá þeim sem eru með gæðastýrða framleiðslu eða sambærilega skráningu á sínum gripum til útflutnings til Bandaríkjanna í haust. Sérstaklega þarf að huga að notkun á hinni svokölluðu lambapillu, en kjöt af þeim lömbum sem hún er gefin getur ekki farið til útflutnings til Bandaríkjanna. Hægt er að beita öðrum aðferðum í baráttunni við slefaveiki en að gefa lömbum lambapilluna, sem inniheldur sýklalyf. Bæði hefur gefist vel að sótthreinsa fjárhúsin vel eða gefa lömbunum AB mjólk. Þau lömb sem fengið hafa sýklalyf þarf að merkja sérstaklega þegar þau koma til slátrunar og eru bændur beðnir að hafa það í huga þegar þeir gefa lömbum sýklalyf.  Þá þarf að fylgja lömbunum afrit af lyfjaskráningum þegar þau koma í sláturhúsið. Samkvæmt heimildum frá ráðunautum stefnir í að um 95% af innleggjendum Norðlenska verði með gæðastýrða framleiðslu þannig að ekki ætti að vera vandamál að fá nægjanlegt magn af hæfu kjöti í þennan útflutning.

Horfur á útflutningi til Bandaríkjanna

Nýlega var umboðsaðili Norðlenska í Bandaríkjunum, Blair Gordon, í heimsókn hjá Norðlenska til að skipuleggja útflutning til Bandaríkjanna í komandi sláturtíð. Stefnt er að því að meginhluti kjötsins fari gaspakkaður út í gámum og stefnt er á umtalsverða aukningu í útflutningi, en í fyrra voru flutt út ígildi 180 tonna. Þá vann Blair með starfsmönnum okkar á Húsavík að nýjungum í skurði kjötsins sem hafa það að markmiði að selja meira af fullunninni vöru með meira virði. 

Ýmislegt hefur verið sagt í fjölmiðlum um útflutning á lambakjöti, en staðreyndin er hins vegar sú að Whole Foods, samstarfsaðili Norðlenska í Bandaríkjunum, hugsar kaup sín á íslensku lambakjöti sem langtíma viðskiptasamband. Stjórnendur verslunarkeðjunnar líta á íslenskt lambakjöt sem einstaka vöru vegna þess að hún er framleidd af fjölskyldubúum sem stunda sjálfbæra framleiðslu. Það er sérstaklega gaman að heimsækja þær verslanir í Bandaríkjunum sem hafa íslenskt lambakjöt á boðstólum og finna þann áhuga og trú sem seljendurnir hafa á vörunni. Spurningin er hvort ekki væri rétt að standa fyrir hópferð bænda, sem eru að framleiða í þennan útflutning, í haust til Bandaríkjanna til að sjá með eigin augum hvernig varan er meðhöndluð ytra.   Þessari hugmynd er hér með kastað fram til umhugsunar.

Heimtaka

Einhver brögð voru að því að heimtökukjöt skilaði sér ekki til bænda. Eru þeir bændur sem enn telja sig ekki hafa fengið full skil á heimtökukjöti beðnir um að hafa samband við Sigmund Hreiðarsson á Húsavík í síma 840 8888 eða simmih@nordlenska.is.

Viðhald á Húsavík

Ráðist hefur verið í umfangsmiklar breytingar í sláturhúsi Norðlenska á Húsavík með endurnýjun á gólfi á sláturlínu.  Til stendur að endurnýja gólfið samkvæmt nýjustu stöðlum, meðal annars verður nýtt kvarsgólfefni lagt á gólfin og vel upp á veggi.  Í tengslum við þetta verður skipt um verulegan hluta pígulagna á sláturlínunni.  Þessar endurbætur eru til þess að viðhalda útflutningsleyfi sláturhússins á Húsavík.

Uppgjör Norðlenska

Árið 2003 var erfitt fyrir Norðlenska meðal annars vegna sögulegra undirboða á markaði. Þau vandamál sem greinin hefur staðið frammi fyrir í heild kristallast nú í þeirri staðreynd að stærsta samsteypan í framleiðslu á hvítu kjöti hefur nú rekið í strand og er ekki annað að sjá en heildartap fari eitthvað yfir 3 milljarða. Mikill viðsnúningur varð hins vegar á rekstri Norðlenska á seinni hluta síðasta árs  og heldur sá viðsnúningur áfram á yfirstandandi ári. Nú er gert ráð fyrir að Norðlenska verði rekið hallalaust á árinu.

Fjárhagsleg endurskipulagning Norð- lenska

Fjárhagslegri endurskipulagningu Norðlenska er nú að mestu lokið. Akureyrarbær hefur keypt hlutafé að upphæð  30 milljónir kr., Húsavíkurbær fyrir um 13 milljónir kr. og Samvinnutryggingar fyrir 40 milljónir kr. Samtals hafa þannig komið um 83 milljónir króna af nýju hlutafé inn í félagið fyrir utan þær 250 milljónir sem KEA lagði félaginu til. Þá er stefnt að því að Búsæld, félag bænda, komi að félaginu bæði með nýtt hlutafé og með kaupum á hlut af KEA. Samtals verður þannig heildarhlutafé félagsins rúmar 400 milljónir að nafnvirði og verða bændur með verulegan eignarhlut í félaginu.

Frábær árangur hjá kjötiðnaðar- mönnum Norðlenska á ”Matur 2004”

Kjötmeistarar Norðlenska sópuðu að sér verðlaunum í Fagkeppni Meistarafélags Kjötiðnaðarmanna,  sem fram fór á sýningunni ”Matur 2004”.  Elvar Óskarsson er Kjötmeistari Íslands, en hann hlaut 298 stig af 300 mögulegum. Elvar hlaut gullverðlaun fyrir Olsen salami, Bratwurst pylsur, lifrarpylsu, Pedersen salami, vínarpylsur og hangilæri.  Þá fékk Elvar sérstök verðlaun fyrir bestu afurð úr svínakjöti, gefin af Svínaræktarfélagi Íslands, en þau verðlaun hlaut hann fyrir Bratwurst pylsur.  
      Árangur annarra kjötmeistara Norðlenska var ekki mikið síðri því Arnar Guðmundsson, Kjötmeistari Íslands frá síðustu keppni, hafnaði í 3. sæti með 292 stig og þrenn gullverðlaun.  Þá hlaut Arnar Lambaorðuna sem gefin er af  Landssamtökum sauðfjárbænda þeim kjötiðnaðarmanni sem flest stig hlýtur fyrir innsendar vörur úr lambakjöti.  Kristján R. Arnarson hafnaði í 5. sæti með 290 stig og þrenn gullverðlaun.  Að auki fékk Óskar Erlendsson tvenn gullverðlaun og Rögnvaldur Óli Pálmason eitt gull.  Árangur kjötmeistara Norðlenska í keppninni er mikil viðurkenning fyrir þá fag-  og gæðavinnu sem unnin hefur verið hjá Norðlenska undanfarin ár. 

Kjötmeistarar Norðlenska með verðlaunagripina.

